
Ego totonai za vonomo i Elizabeti, za garunia na 
Tamaza za na mateana i Qebereli ko za lao pa maka 
guguzu pa Qalili, na izongona pa Nazareti. Ko za lao 
za tana maka reko koregana, aza za tori tavatiolata 
vakolena tu ko mina elavia maka marene na izongona i 
Josepa, maka tinoni za podo lame vei pa tutina I
                            Devita na bangara. Ko na izongona
                                  na reko koregana aza i Mere. 



Ba za paranga lao tana za na 
mateana, <<Mere, muke matagutu! 
Ura za qeranigo na Tamaza ao. Ko 
dogoro! Pala muna bogata ao ko 
muna vaporea za maka tumu 
marene ko muna vakukuni i 
Jisu ao aza. Pala mina 
poreveveina aza beto mina 
tagigala na Tuna na Tamaza ululuna 
jola, beto na Tamaza aza na 
Bangara za mina vani na binangara 
ti Devita aza na nana tite pa moa.>>



<<Ko mina bangaradi aza ria 
na bubutuna i Jekopi kamua 
na kamua beto ko na nana 
binangara za mina kepore na 
vinabetona,>> za gua za na 
mateana.



Nari za oe lao tana mateana i Mere, 
<<Ae za vei mina boka gore votu za 
vei qu pojai ao, ura qa oqoro laoa 
maka marene ara?>> za gua. Nari 
za oe laoa na mateana aza, ari 
za guni vei, <<Na Ongu 
Tabuna mina lagere 
tamu ko mina ongugo 
ao. Ko za vei aza za 
na koburu mina 
podo za mina 
tagigala na liosona 
beto na 
Tuna na 
Tamaza.>>



Ego ko pa totozo aza za qaqiri gu i Mere ko 
za siqarai taloi zae pa kubo pa ia pa Jiudia. 
Ko totonai za kamu za lao luge pa ruma ti 
Zakarae, ko za lao gozoro 
qeraqerani i Elizabeti. 



Tonai za nongoro tekua i Elizabeti za na 
varigozoro qeraqera ti Mere, za kanoko za 
na koburu pa iapana, beto za 
tavapugeleni na Ongu 
Tabuna i Elizabeti, ko ari 
za paranga viva vei, 
<<Na tamanamu joladi 
ria doru reko ao, ko 
mina tamana mutugu 
za na koburu za 
korapa pa iapamu.>>



Ego ari za vei za na 
vavakatona na 
podona i Jisu 
Karisito. I Mere, aza 
na tinana i Jisu, za 
perangaina tu za 
tavatiolata vakole 
vani i Josepa. Ba 
totonai qari oqoro 
makarai suvere 
varikamu ari kori, i 
Mere za tori 
vaporeni iapana tu 
na Ongu Tabuna. 



I Josepa na 
marenena ani za 
maka tinoni tuvizina 
aza. Ko zake 
nyorogua vavotuni 
vavakato 
varivakeana aza i 
Mere, ko za 
roquroqua ko bi 
koroto golomo 
paleni aza i Mere 
za gua. 



Ba totonai za korapa roverove vei zara i Josepa, za ani 
za votu tana pa putagita za maka mateana tana 
Bangara, ko ari za guni vei, <<Josepa, 
tuna i Devita! Muke matagutu tekua ao 
i Mere ko mi maqotamu, ura aza za 
pidoko pa iapana aza za na Ongu 
Tabuna tu za veini.>> 



<<Pala mina vapodoa aza za maka koburu marene, 
ko muna vakukuni ao nizongona i Jisu aza, ura aza 
pala mina aloria pa dia sela ria na nana 
tinoni,>> za gua za na mateana. Pa 
liguna na putagita za iqolo i Josepa ko 
za roitini aza vei za garununi na mateana 
tana Bangara ko za tekua aza i Mere ko na 
maqotana. 



Ko zake puta tavitia i Josepa i Mere tinganai za 
vapodoa tu aza na tuna marene. Ko za 
vakukuni i Jisu aza na izongona.



Pana totozo aza za vaturua i Siza Oqasitasi na bangara 
pa Romu za maka vavanau ko mari tanguti ko mari 
takuti beto ria doru tinoni 
pa nana binangara za gua. 
Ko ria doru tinoni 
za qari okoto 

mulemule keni pa dia 
guguzu togazadi ko mari takuti qari gua.



Ko i Josepa ba za keni tugu pa Nazareti maka guguzu 
pa Qalili, ko za zae pa Jiudia pa guguzu Betilihema, na 
guzu ti Devita, ura na podo 
lame veina pa butubutu ti 
Devita aza. 



Ko za toka zaeni aza i Mere ko mari makarai takuti za 
gua. I Mere za tori tavatiolata vakole tu ko mina elavia 
aza, beto ko za tori bogata 
tu za totonai. 



Ko tonai qari korapa 
suvere pa Betilihema 
ari kori, za kamu gu za 
nana totozo okotona i 
Mere. 



Ko za vapodoa i Mere za na tuna marene podo moena, 
ko za udeni maka galu poko beto za vakolea ketakoi 
qari vavavakole vadi na ganigani 
ria na manugu mademade 
nenedi, . . . 



. . . ura za pugele za na ruma suvesuverena 
tadiria na tinoni kamudi ko kepore za maka lose 
bari suveria.



Ego qari korapa suveredia tugu pa ia ketakoi ria kaki 
tinoni kopu sipi, qari korapa kopudi na dia godo sipi 
na bongi. Ko totonai za bola vasiboro 
                 tadiria za maka mateana 
                                           tana 
                                         Bangara 
                                         beto ko za 
                                              ude 
                                         varilivutaidi za 

                                               na kabere lavata 
                                             tana Bangara, ko 
                                            qari matagutu 
                                         vitivitigi ria. 



Beto ari za gudi vei za na mateana, <<Muke matagutu! 
Dogoro! Ura ara za qa pogozo lame vadigamu maka 
nongoro varivaqerana jola ko aza 
                 mina vaqera betoria doru 
                                         tinoni. Za 
                                        tori podo tu 
                                         pa ngenari 
                                          pa guguzu ti 
                                          Devita za na 

                                              miu inaalo, na 
                                                   Karisito 
                                                 Bangara!>>



<<Ko ani za na vinagilagila muna batia gamu. Tonai 
muna lao za muna batia maka koburu, za taudeni 
maka galu poko ko za korapa 
                       kolenana ketakoi qari 

                                      vavavakoledi 
                                         na ganigani 
                                           tadiria na 
                                           manugu 

                                                mademade 
                                               nenedi,>> za 
                                     gua za na mateana.



Beto za pa totozo tugu aza za lagere somana tavitia na 
mateana aza za maka minete mateana 
lavata pa noka, ko qari kera 
                                        vatarazaea 

                                             ria za na Tamaza, 
                                              ari qari gua 
                                                  vei, . . . 



. . . <<Mi tavatarazae za na Tamaza 
ululuna jola, beto na bule za mi kole pa 
pezo tadiria za qeradi aza,>> qari 
                                           gua. 



Ego ko ligudi qari taloi mule zae pa noka 
ria na mateana, za qari kole 
varivariparanga ria na tinoni kopu sipi, ari 
qari gua vei, . . .  



. . . <<Aria moko ko talao pa 
Betilihema, ko talao dogoria za na 
manugu za pidoko, aza vei za ule 
vadigita na Bangara,>> qari gua.



Ko qari siqarai taloi keni ria, ko qari lao 
tugu batiria ari Mere, i Josepa beto ko na 
koburu melalu. Ko na koburu za korapa 
tugu kolenana ketakoi qari vavangojadi
                      na manugu mademade
                                      nenedi. 



Ko totonai qari batia ria na tinoni kopu 
sipi za na koburu, nari za qari vavakatoni 
aza za pojadi na mateana na veveina na 
koburu. 



Ego totonai za podo 
i Jisu pa Betilihema 
pa Jiudia, aza na 
totozo za bangara i 
Herodi, ari 
kaki tinoni 

gigigalai qari taloi koko vei pa kale 
zagere tapo ko qari bola pa 
Jerusalema, ko qari nanaza, ari qari 
gua vei, <<Ae za na koburu za podo 
bangara  tadiria na Jiu?>>



<<Gami nanaza ura gami batia 
pa kale zagere tapo gami za na 
seru tana, ko gami kamu ko 
mami vatarazaea aza gami 
gua,>> qari gua ria.



Nari za kuku kaledi i Herodi 
ria na tinoni gigigalai, ko za 
nyaqo votuni tadiria za na 
totozo za bola votu na 
seru. Beto za garunu 
goredi pa Betilihema, ari za 
gudi vei, <<Mu gore nyaqo 
votu valeania gamu za na 
veveina na koburu.>>



<< Ko aza tugu muna 
batia, za muna ule 
vaniziu, ko ara ba mana 
somana gore 
vatarazaea tugu vei,>> 
za gudi. 



Pa liguna qari nongoria na bangara nari za qari taloi 
keni ria na tinoni gigigalai ari. Ko ani aza na seru, aza
                     qari batini pa kale zagere tapo
                         perangaina, za tokaria, ko 
                       tinganai za lao vanogoto pa 
                   narena totona ketakoi za kole 
                                    na koburu. Ko qari 
                                    luge lao pa ruma 
                                    nari za qari batia za 
                                    na koburu beto i 
                                      Mere na tinana. 



Ko qari gona nyumu sori tungutungu ko qari vatarazaea 
za na koburu, beto za qari raua ria na dia baeke 
                     varivana ko qari vani na qolo, na 
                     parakenisenisi beto na moa za 
                     na koburu. Beto za votudi pana 
                     putagita za na ule vabalau ko 
                                      marike mule zae ti 
                                      Herodi za gua, ko 
                                      qari tutia na goto
                                     zona tu ko qari mule 
                                      kenidia pa dia 
                                       guguzu ria na 
                                          tinoni 
                                        gigigalai.



Ego pa liguna qari taloi 
kenidia ria na tinoni gigigalai 
ari, nari ani za votu ti Josepa 
pa putagita za na mateana 
tana Bangara, ko ari za guni 
vei, <<Mu turu, mu tokai 
za na koburu beto na 
tinana ko mu uku keni 
pa Ijipi, ko mu suvere 
ketakoi 

tinganai mana parangaigo 
mule ara.>>



<< Ura i Herodi za mi 
nyaqoa za na koburu zana 
ko mi vaukea za gua,>> 
za guni.



Nari za turu i Josepa, za tokai 
za na koburu beto na tinana 
na bongina tugu aza, ko za 
taloi keninana pa Ijipi. Ko za 
suvere ketakoi aza ko 
tinganai za uke tu i 
Herodi. Ko za gore votu 
za na paranga za pojai 
na Bangara tana tinoni 
korokorotai, 

ari za gua vei, <<Pa Ijipi qa 
kuku votuni ara za na tuqu 
marene,>> za gua. 



Ego totonai za gilagilai i 
Herodi za ria na tinoni 
gigigalai za qari vagonai gu 
aza, za za tagigiri vikevikereni. 



Ko za varigarunu ko mari vai 
vauke paledi ria doru koburu 
marene pa Betilihema beto 
pa guguguzu varilivutaina, 
ria koburu kori aorodi ko mi 
gore tadiria na melalu za 
gua. 



Na ngutina na aorodi ria 
na koburu za padani aza 
podalai tugu na totozo 
za nyaqo votuni aza 
tadiria na tinoni gigigalai.



Ego ko pa liguna za uke i 
Herodi, za ani na mateana 
tana Bangara za votu pa 
putagita ti Josepa pa Ijipi, 
ari za gua vei, <<Mu turu,
   mu tokai za na koburu
     beto na tinana ko mu   
    mule pa pezo pa Izireli, 
    ura qari tori uke tu ria  
                            qari

nyaqoa na toa tana 
koburu,>> za gua aza.



Ba tonai za nongoroni 
i Josepa za i Akiliasi 
za sogai i Herodi na 
tamana ko za bangara 
pa Jiudia qari 
gua, 

za matagutu 
mule suvere ketakoi 
aza. Ko tonai za votu pa putagita za 
na ule vabalau nari za taloi keni vei 
pa pikata guguguzu pa Qalili tu. 



Ko za zae suvere pa 
guguzu na izongona 
pa Nazareti. Ko za 
gore votu za na 
paranga za

gore vei tadiria 
na tinoni korokorotai, 
ari qari gua vei, <<Mina tagigala 
na tinoni Nazareti aza,>> qari gua. 

Ura pa zona vei ani za roquroqua 
na Tamaza za na kasia guguzu: za 
valamea aza za na Tuna makai, ko 
ria doru mari rangea aza za marike 

uke manyao goto mari tekua na 
toa jola. 



Romu 3:23 ura ria doru tinoni za qari sela beto gu ko qarike 
kamua za na pada ululuna za vakolea na Tamaza. 

Romu 6:23 Ura na tabarana na sela za na uke tugu, ba na 
varivana tana Tamaza za na toa jola aza taqe izongia gita 

tonai taqe kole maka tavitia i Jisu Karisito 
na nada Bangara.

Giburu 9:27 Doru tinoni za mari uke maka totozo gu, beto 
pa liguna aza za mari gozoroni varituti tana Tamaza ria za 

na dia sela. 



Episasi 2:8,9 Pana nana variroqu varialo gu za alogamu na 
Tamaza za gamu tonai gamu rangea na Tamaza. Ko na 
inaalo gamu tekua za nake vuana na miu podepodeke 

leadi, goto na varivana gu tana Tamaza. Zake koko lame 
vei pana roiti leadi tadigamu ani, ko kepore maka tinoni 

mina paraparanga vatarazae muleni makana. 

Romu 10:9,10 Ko vei muna ule votuni pa beruberumu za 
na Bangara i Jisu muna gua beto vei muna vazozotoa pa 
bulomu za na Tamaza za vaturu mulea pana uke aza, nari 
za pala muna taalo ao. Na tinoni za vazozotoa pa bulona 
na Tamaza za vaturu mulea pana uke i Jisu za tavatuvizi 
pa moena na Tamaza aza, beto ko na tinoni za ule votuni 

za na Bangara i Jisu za gua za za taalo. 



Jone 3:16,17 Ura pa zona vei ani za roquroqua na Tamaza 
za na kasia guguzu: za valamea aza za na Tuna makai, ko 
ria doru mari rangea aza za marike uke manyao goto mari 

tekua na toa jola. Ura na Tamaza zake garunu valageria pa 
kasia guguzu za na tuna ko mi pitua aza za na kasia 

guguzu zake guni, goto za garunu lagereni ko mi aloa tu 
aza za na kasia guguzu za gua.

1 Jone 5:11-13 Ko ani na vavakato aza: na Tamaza za tori 
vadigita tu na toa jola, ko na toa ani za kole tana Tuna. 

Na tinoni za tekua na Tuna za izongia za na toa ani, goto 
na tinoni zake tekua na Tuna na Tamaza za zake izongia 

za na toa. Dorudi ari za qa kuti laodi ara tadigamu ko gamu 
mu gilagila valeania za gamu izongia na toa jola za gamu 

za gamu vazozotoa na izongona na Tuna na 
Tamaza qa gua. 

